
Bhuvaneshvari Kavacham

భువనేశ్వరీకవచమ్

(అథ మాయాతన్త్రే ద్వాదశపటలః ।)
శ్రీమహాదేవ  ఉవాచ । (శ్రీదేవ్యువాచ  ।?)
శ‍ృణు ప్రియే  ప్రవక్ష్యామి  కవచం భువి దుర్లభమ్  ।
యస్యాపి పఠనాద్ దేవి సర్వసిద్ధీశ్వరో  భవేత్ ॥ ౧॥
ఇన్ద్రోఽపి  ధారణాద్ యస్య ప్రాప్నుయాద్  రాజ్యముత్తమమ్ ।
కృష్ణేన  పఠితం దేవి భూతాపమారణాయ చ ॥ ౨॥
శుకదేవోఽపి యద్ ధృత్వా సర్వయోగవిశారదః ।
తస్య శ్రీభువనేశ్వరీ  కవచస్య మహేశ్వరి ॥ ౩॥
సర్వార్థే వినియోగః స్యాత్ ప్రాణాయామం  తతశ్చరేత్ ।
అథ కవచమ్ ।
మాయాబీజం శిరః పాతు కామబీజం తు బాలకమ్ ॥ ౪॥
దుర్గాబీజం  నేత్రయుగ్మం  నాసికాం మన్త్రదా  మనుః ।
వదనే దక్షిణాబీజం తారాబీజం తు గణ్డయోః  ॥ ౫॥
షోడశీ మే గలం పాతు కణ్ఠం  మే భైరవీమనుః  ।
హృదయం ఛిన్నమస్తా చ ఉదరం బగలా తథా ॥ ౬॥
ధూమావతీం కటిం పాతు మాతఙ్గీ పాతు సర్వతః ।
సర్వాఙ్గం  మే సదా పాతు సర్వవిద్యాస్వరూపిణీ ॥ ౭॥
భువనేశ్వరీ కవచ మహాత్మ్య
ఇత్యేతత్ కవచం దేవి పఠనాద్ ధారణాదికమ్ ।
కృత్వా తు సాధకః శ్రేష్ఠో  విద్యావాన్ ధనవాన్ భవేత్ ॥ ౮॥
పుత్రపౌత్రాదిసమ్పన్నో   హ్యన్తేయాతి పరాం గతిమ్ ।
ఇదం తు కవచం గుహ్యం సాధకాయ ప్రకాశయేత్  ॥ ౯॥
న దద్యాద్ భ్రష్టమర్త్యాయ   న పరదేవతాయ చ ।

ఇదం యన్త్రం  మహేశాని త్రిషు  లోకేషు గోపితమ్ ॥ ౧౦॥
సర్వసిద్ధికరం  సాక్షాన్మహాపాతకనాశనమ్ ।
కల్పద్రుమసమం  జ్ఞేయం  పూజయేత్ శ్రియమాప్నుయాత్  ॥ ౧౧॥
పఠనాద్ ధారణాత్ సర్వం పాపం క్షయతి నిశ్చితమ్ ।
వివాదే జయమాప్నోతి ధనైర్ధనపతిర్భవేత్   ।
యం యం వాఞ్ఛతి తత్ సర్వం భవత్యేవ న సంశయః ॥ ౧౨॥
ఇతి శ్రీమాయాతన్త్రే  భువనేశ్వరీకవచం సమ్పూర్ణమ్  ।
(॥ ఇతి శ్రీమాయాతన్త్రే  ద్వాదశః పటలః ॥)

